
ЦIэ лъапIэхэр фIащ,
щытхъу тхылъхэр ират

Зыгъэхьэзырар
ЩХЬЭЩЭМЫЩI Изэщ.

ХьэщIапIэр фIыми,
уи унэжь нэхъыфIыжщ.

Лъэпкъ Iущыгъэ:

КъБР-м и Оперативнэ 
штабым къет

Къэбэрдей-Балъкъэр Республикэм и 
Оперативнэ штабыр республикэм щыпсэу-
хэмрэ абы и хьэщIэхэмрэ йохъуэхъу дгъэ-
лъэпIэну махуэшхуэхэмкIэ - Гъатхэмрэ Лэ-
жьыгъэмрэ я махуэщ, Хэку зауэшхуэр Те-
кIуэныгъэкIэ зэриухрэ илъэс 78-рэ ирокъу - 
икIи къыхуреджэ набдзэгубдзаплъэу 
щы ты ну, терроризмэм зыщыхъумэнымкIэ 
хабзэхэр ягъэзэщIэну: 

- щытыкIэ къызэрымыкIуэхэр, дыкъэзыу-
хъуреихьхэм я дежкIэ шынагъуэ къэзышэн-
кIэ хъунухэр къэвмыгъэхъу;

- автотранспортыр абы хухэха щIыпIэхэм 
деж щывгъэув;

- хьэпшыпхэм, автомашинэхэм шэч яхуэ ф-
щIамэ, апхуэдэуи теракт ирагъэкIуэкIыну 
мурад зэраIэм, къагъауэ Iэмэпсымэхэр, 
пкъы гъуэхэр цIыхухэм зэраIыгъым фыщы-
гъуазэмэ, щIэпхъаджагъэ лэжьыным пы-
щIахэм ятеухуа хъыбар гуэр къыфIэрыхьэ-
мэ, хабзэхъумэ IэнатIэхэм икIэщIыпIэкIэ 
хъыбар евгъащIэ;

- хабзэхъумэ IэнатIэхэм я лэжьакIуэхэмрэ 
цIыху куэд щызэхуэс Iуэхухэр щекIуэкIкIэ ха-
бзэр къызэгъэпэщынымкIэ жэуап зыхьхэм-
рэ къагъэувхэр вгъэзащIэ.

Дэтхэнэ зы хъыбарри нэсу къапщытэнущ, 
къаIэрыхьа псоми ятеухуа Iуэхухэр зэфIа-
гъэкIынущ, цIыхухэм я шынагъуэншагъэр 
къызэгъэпэща хъун папщIэ.

Шэч зыхуащIхэм ятеухуа хъыбарыр КъБР-м 
щыIэ Оперативнэ штабым къезыгъэщIахэм 
я цIэ къраIуэнукъым, апхуэдэуи республи-
кэм щыпсэухэм фIыщIэ хуащI зэрызэха-
щIыкIым папщIэ.

«Линэ пщтыр» телефонхэр:
- КъБР-м щыIэ Оперативнэ штабым:                

48-15-48;
- Урысей ФСБ-м и управленэу КъБР-м 

щыIэм: 48-15-81 (дзыхь зрагъэз телефон);
- КъБР-м щыIэ МВД-м: 40-49-10 (плъыр 

часть), 49-50-62 (дзыхь зрагъэз телефон);
- Урысейм и Следственнэ комитетым и 

Следственнэ управленэу КъБР-м щыIэм: 
77-64-22 (дзыхь зрагъэз телефон);

- Урысей МЧС-м и управленэ нэхъыщхьэу 
КъБР-м щыIэм: 39-99-99 (плъыр часть).

КъБР-м и Iэтащхьэр 
УФ-м и Президентым 
и егъэблэгъапIэу Къэ-
бэрдей-Балъкъэрым 
щыIэм я щхьэ IуэхукIэ 
зыкъыхуэзыгъэзахэм 
яIущIащ.

  
БЫН куэд зиIэ уна-

гъуэхэм ящыщу щыты-
кIэ гугъум ихуахэмрэ 
узыфэ хьэлъэ зэфыкI 
сабийхэм я адэ-анэхэм-

Ди республикэм и Iэтащхьэ КIуэкIуэ Каз-
бек «муници пальнэ сыхьэт» зэIущIэ иригъэ-
кIуэкIащ. Абы хэтащ Правительствэм и Уна-
фэщI Мусуков Алий, КъБР-м и Iэтащхьэм и 
Адми нистрацэм и УнафэщI  Къуэдзокъуэ Му-
хьэ мэд, щIыпIэ администрацэхэм я I э тащ-
хьэ хэр. 

 ГУЛЪЫТЭ нэхъыбэ зыхуащIар лъэпкъ про-
ектхэмрэ федеральнэ программэхэмрэ хиу-
быдэу мы илъэсым ирагъэкIуэкI ухуэны-
гъэхэмрэ зэрагъэпэщыж унэхэмрэщ. КъаIэта 
лэжьыгъэ псоми яужь ихьакIэщ. Абыхэм хеу-
быдэ, псалъэм папщIэ, фэтэр куэду зэхэт 
унэхэм къедза пщIантIэхэр зэлъыIухыныр, 
цIыху зэхэзекIуапIэхэр зы хуей хуэгъэзэныр, 
псы  бжьамийхэм якIэлъыплъыныр, ущыпсэуж 
мыхъуну унэхэм цIыхухэр къыщIэгъэIэпхъу-
кIыныр, къуажэхэм щэн хабзэм и унэхэр дэ-
щIыхьыныр, гъуазджэхэмкIэ сабий школыр зе-

хьэныр, школ спортзалхэм, щIа лэгъуалэ центр-
хэм, гъуэгущIэхэм елэ жьы ныр. 

Махуэ къэмынэу, проектхэр гъэзэщIа зэры-
хъу щIыкIэм унафэщIхэр кIэлъоплъ. Республи-
кэм и Iэтащхьэм унафэ ищIащ къалэн зыща-
щIыжа лэжьыгъэхэр и пIалъэм фIамыгъэкIыу 
яухыну, и фIагъми темыплъэкъукIыну. 

КъищынэмыщIауэ, къызэхуэсахэр тепсэ-
лъы хьащ псэупIэ-коммунальнэ хозяйствэм 
е хьэ лIа Iуэху хэм, къалэхэмрэ къуажэхэмрэ 
къаб загъэ и лъэ ныкъуэкIэ щызэфIэхыпхъэ-
хэм, губгъуэ лэжьыгъэхэм. Дзэм къулыкъу 
щызыщIэнухэм я Iуэху зезыхуэ комиссэхэми 
я гугъу ящIащ. УФ-м и Пре зидентым и уна-
фэ кIэ а щIалэщIэхэр армэм дашыныр бадзэ-
уэ гъуэм и 15 пщIондэ екIуэкIынущ. 

КIуэкIуэ Казбек къызэхуэсахэм ягу къигъэ-
кIыжащ дзэ Iуэху щхьэхуэм хэтхэмрэ абы хэм я 
унагъуэхэмрэ я нэIэ трагъэтыным нэхърэ нэ-
хъапэ зэрыщымыIэр.

Мэлыжьыхьым и 29, 
щэбэт

Къафэм и дунейпсо ма-
хуэщ

Химие Iэщэ къызэра-
гъэсэбэпам и зэранкIэ ду-
нейм ехыжахэм я фэеплъ 
махуэщ

Ветеринархэм я дунейпсо 
махуэщ

Урысейм ягу къыщагъэ-
кIыж МЧС-м и лэжьа  кIуэ-
хэу зи къалэн зыгъэзащIэу 
хэ кIуэдахэр

1942 гъэм Къардэн Къуба-
тий Ленин орденыр етIуанэу 
къратащ.

1964 гъэм ЩоджэнцIыкIу 
Алий и цIэр зезыхьэ Къэбэр-
дей къэрал драмэ театрым 
щагъэуващ «Лалуцэ» япэ 
балетыр.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уфауэ 
щыщытынущ. Хуабэр ма-
хуэм градус 17 - 18, жэщым 
градус 12 - 13 щыхъунущ. 

Мэлыжьыхьым и 30, 
тхьэмахуэ

Джазым и дунейпсо ма-
хуэщ

Урысейм и МафIэсгъэун-
кIыфIхэм я махуэщ

Муниципальнэ  сыхьэт

1949 гъэм къалъхуащ би-
логие щIэныгъэхэмкIэ док-
тор, КъБКъМУ-м и профес-
сор, КъБР-м щIэныгъэхэм-
кIэ щIыхь зиIэ и лэжьакIуэ 
Дзу Руслан.

1953 гъэм къалъхуащ фи-
лологие щIэныгъэхэмкIэ 
доктор, КъБКъУ-м и про-
фессор ЩоджэнцIыкIу Ни-
нэ.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уэшх 
къыщешхынущ. Хуабэр ма-
хуэм градус 12 - 14, жэщым 
градус 12 щыхъунущ. 

Накъыгъэм и 1,
блыщхьэ

Гъатхэмрэ Лэжьыгъэмрэ 
я махуэшхуэщ

1929 гъэм Джылахъстэ-
нейм псыщIэгъэлъадэр 
щау  тIыпщащ.

1941 гъэм Налшык сабий 
стадион къыщызэIуахащ.

1923 гъэм къалъхуащ къэ-
рал лэжьакIуэу, КъБР-м и 
Пра вительствэм и Уна фэ-
щIу 1969 - 1984 гъэхэм щыта 
 Къущхьэ КIыщыкъуэ.

1935 гъэм къалъхуащ 
 КъБР-м щэнхабзэмкIэ 
щIыхь зиIэ и лэжьакIуэ Урыс 
Му хьэзир.

1937 гъэм къалъхуащ со-
циологие щIэныгъэхэмкIэ 
док тор, профессор, 
 ЩIДАА-м и академик, АР-м 
щIэныгъэмкIэ щIыхь зиIэ и 

лэжьакIуэ АфэщIыж Тырку-
бий.

1938 гъэм къалъхуащ 
Адыгэ Республикэм щIыхь 
зиIэ и сурэтыщI, АР-м и Къэ-
рал саугъэтым и лауреат 
 Гъуэгунокъуэ Мухьэрбий.

1939 гъэм къалъхуащ хьэ-
рычэтыщIэ, техникэ щIэны-
гъэхэмкIэ доктор, Адыгэ 
Рес публикэм и Президенту 
щыта Щэумэн Хьэзрэт.

1942 гъэм къалъхуащ 
 КъБР-м щэнхабзэмкIэ щIы хь 
зиIэ и лэжьакIуэ Къалэ Вла-
димир.

1943 гъэм къалъхуащ 
къэрал къулыкъущIэ, поли-
тик, жылагъуэ лэжьакIуэ Нэ-
хущ Заурбий.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уэшх 
къыщешхынущ. Хуабэр ма-
хуэм градус 12 - 13, жэщым 
градус 11 щыхъунущ.

Накъыгъэм и 2,
гъубж

1920 гъэм Къэбэрдей-
Балъ къэрым япэ щэбэт 
щIы хьэху щекIуэкIащ.

1934 гъэм Налшык Пио-
нерхэм я унэ къыщызэIуа-
хащ.

1922 гъэм къалъхуащ фи-
лологие щIэныгъэхэмкIэ 
док тор, КъБР-м щIэныгъэ-
хэмкIэ щIыхь зиIэ и лэ-
жьакIуэ Урыс Хьэталий.

1930 гъэм къалъхуащ «Ле-
нин гъуэгу» (иджы - «Адыгэ 
псалъэ») газетым и редак-
тор нэхъыщхьэу щыта ТIажь 
Пётр.

1931 гъэм къалъхуащ 
 профессор, КъБР-мрэ АР-
мрэ щIэныгъэхэмкIэ щIыхь 
зиIэ я лэжьакIуэ Мекъул 
Джэб рэIил.

1941 гъэм къалъхуащ къэ-
рал къулыкъущIэ, экономи-
кэ щIэныгъэхэмкIэ доктор, 
профессор, УФ-м и Къэзыбж 
палатэм и япэ унафэщIу 
щыта Къэрмокъуэ Хьэчим.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уфауэ 
щыщытынущ. Хуабэр ма-
хуэм градус 13 - 14, жэщым 
градуси 10 - 11 щыхъунущ.

Набдзэгубдзаплъэу 
фыщыт

рэт нэхъыбэу Уна фэ-
щIым зыхуэзыгъэза-
хэр. Дэтхэнэ зы Iуэху-
гъуэм теухуауи КIуэкIуэ 
Казбек унафэ пыухыкIа 
ищIащ, цIыхухэм къы-
щIэкIуар зэфIагъэкIын 
хуэ дэу.   

Iэтащхьэм 
зыхуагъазэ

КъБР-м и Правительствэм и УнафэщI Мусуков Алий иригъэ-
кIуэкIащ гулъытэ зыхуэщIыпхъэ Iуэхугъуэхэм щытепсэлъыхьа 
зэIущIэ.

 
РЕСПУБЛИКЭМ и зыгъэпсэхупIэхэр егъэфIэкIуэным тещIыхьа про-

ектым тепсэлъыхьащ КъБР-м курортхэмрэ туризмымкIэ и министрым 
и къалэнхэр зыгъэзащIэ Шаваев Ислъам. Ар тещIыхьащ зэпкъ-
рылъхьэн фIэкIа хуэмейуэ хьэзыр ухуэныгъэхэр (модульные) щIыным-
кIэ КъБР-р 2023 - 2024 гъэхэм субсидие щат зэпеуэ хэгъэтыным. Абы 
кърикIуэнум теухуауэ УФ-м и щIыналъэхэм федеральнэ мылъкум 
щыщ ахъшэ иратынущ модуль ухуэныгъэхэр щIыным е къэщэхуным 
теухуа хьэрычэт Iуэху зезыхуэхэм. КъБР-м и Правительствэмрэ «Уры-
сейм и Сбербанк» акционер зэгухьэныгъэмрэ иджырей технологие-
хэм тещIыхьауэ зэдэлэжьэну зэраухылIа зэгурыIуэныгъэр игъэбел-
джылащ КъБР-м экономикэ зыужьыныгъэмкIэ и министр Рахаев Бо-
рис. 

КъБР-м мэкъумэш IэнатIэмкIэ и министр Сыжажэ Хьэсэн къытеу-
выIащ Гъатхэмрэ Лэжьыгъэмрэ я махуэшхуэм, 1941 - 1945 гъэхэм 
екIуэкIа Хэку зауэшхуэм ТекIуэныгъэ Иныр къызэрыщытхьрэ илъэс 
78-рэ зэрырикъум я щIыхькIэ шыгъажэхэр зэрекIуэкIынум, Къэралы-
гъуэм и махуэр Къэбэрдей-Балъкъэрым щагъэлъапIэу «Кубок Эльб-
руса-2023» XVIII дунейпсо шыгъажэ Iуэхушхуэр къызэрызэрагъэпэ-
щынум. 

КъБР-м щIалэгъуалэм я IуэхухэмкIэ и министр Лу Азэмэт теп-
сэлъыхьащ Профсоюзхэм щэнхабзэмкIэ я унэу ЩIалэгъуалэ центру 
ягъэпсыжыр зыхуей хуэгъэзэным республикэм и мылъку зэры-
текIуэдэнум. Абы папщIэ зэхъуэкIыныгъэ халъхьэнущ «КъБР-м и щIа-
лэгъуалэм зегъэужьын» программэм. 

ЗэIущIэм щыхэплъащ республикэм и цIыху дэхуэхахэм зэрадэIэпы-
къунум теухуауэ ягъэбелджыла проект зыбжанэм. Ахэр зыхуэдэм 
тепсэлъыхьащ КъБР-м лэжьыгъэмрэ цIыхухэм социальнэу къащхьэ-
щыжынымкIэ и министр Асанов Алим.

Къэбэрдей-Балъкъэр Республикэр къызэрыунэхурэ илъэси 100 зэ-
рырикъуам и щIыхькIэ республикэм и щIыналъэхэм я лIыкIуэхэр 
 КъБР-м и Правительствэм и зэIущIэм щагъэлъэпIащ. КъБР-м и муни-
ципалитетхэм я зэгухьэныгъэм и правленэм и унафэщI Пэнагуэ Мак-
сим жиIащ ЩIыпIэ самоупрапленэхэмкIэ зэгухьэныгъэхэм я урысей-
псо ассоциацэ нэхъыщхьэм КъБР-м и Iэтащхьэ КIуэкIуэ Казбек, му-
ниципалитетхэм я унафэщI нэхъ жыджэрхэм фIыщIэрэ гулъытэрэ 
къазэры хуищIар. 

- ЩIыпIэ самоуправленэм зегъэужьынымкIэ урысейпсо ассо циа-
цэм и совет нэхъыщхьэм и унафэкIэ Къэбэрдей-Балъкъэрыр илъэси 
100 зэрырикъум и щIыхькIэ КъБР-м и Iэтащхьэ КIуэкIуэ Казбек медаль 
къыхуагъэфэщащ щIыналъэм и социально-экономикэ зыужьыны-
гъэм, щIыналъэхэм ядэлэжьэным хэлъхьэныгъэшхуэ зэрыхуищIам 
папщIэ, - жиIащ Пэнагуэм. Апхуэдэу ди Iэтащхьэр хагъэхьащ щIына-
лъэхэм зегъэужьынымкIэ УФ-м и Президентым и деж щыIэ Советым.

Ассоциацэм и медаль иратащ Бахъсэн щIыналъэм и унафэщI 
Балъ къыз Артуррэ Аруан щIыналъэм и унафэщI Ажий Валерэрэ.

«ЩIыпIэ самоуправленэм и унафэщI нэхъыфI» цIэр къыфIащащ 
Дзэлыкъуэ щIыналъэм и унафэщI Джатэ Руслан, Налшык къалэ ад-
министрацэм и унафэщI Ахъуэхъу Таймураз, Май щIыналъэм и 
унафэщI Саенкэ Татьянэ сымэ. ЩIыпIэ самоуправленэм щыIэ псэу-
кIэм, экономикэм, щэнхабзэм, егъэджэныгъэм, медицинэм хуищIа 
хэлъхьэныгъэм папщIэ Бахъсэн къалэмрэ Шэджэм щIыналъэмрэ я 
администрацэхэм щIыхь тхылъкIэ я цIэр къраIуащ. ФIыщIэ тхылъ хуа-
гъэфэщащ Прохладнэ къалэм, Iуащхьэмахуэ, Лэскэн щIыналъэхэм я 
администрацэхэм. Муниципалитетхэм я жылагъуэ конгрессым щIыхь 
тхылъ яхуигъэфэщащ Шэрэдж, Прохладнэ щIыналъэхэм.

ГУГЪУЭТ  Заремэ. 

КъБР-м и Парламентым и УнафэщI Егоровэ Татьянэ 
Урысей парламентаризмэм и махуэм ирихьэлIэу 
тепсэлъыхьащ республикэм и хабзэубзыху орган нэ-
хъыщхьэр мы гъэм илъэс 30 зэрырикъум, ирагъэкIуэкI 
лэжьыгъэхэм я купщIэмрэ мыхьэнэмрэ, парламентар-
хэм къапэщыт къалэнхэм. 

- Урысей парламентымрэ хабзэубзыху органхэмрэ 
щылажьэхэм я IэщIагъэм епха махуэшхуэр къызэ ры-
зэрагъэпэщрэ куэд щIакъым, илъэс 11 хъууэ аращ. Уэ 
узэреплъымкIэ, сыт хуэдэ мыхьэнэ иIэ а махуэшхуэм?

- Сыт хуэдэ IэнатIэ пэрыт цIыхум дежкIи и IэщIагъэм 
хухэха махуэшхуэм абы ищIэ лэжьыгъэм мыхьэнэ зэриIэр 
къигъэлъагъуэу аращ. Дэри дащыщщ апхуэдэ бгъэ-
дыхьэкIэр къэзылъытэхэм. Абы къыдэкIуэуи Парламен-
таризмэм и махуэр IэщIагъэм хухэха къудейуэ къэп-
лъытэныр къезэгъыркъым, сыт щхьэкIэ жыпIэмэ, парла-
ментархэр гъащIэм и лъэныкъуэ куэд къызэщIэзыубыдэщ. 
Абы къыхэкIкIэ, мы махуэшхуэр цIы хубэм властыр зыIэ-
щIэлъым и нэщэнэу къызолъытэ сэ. 

Урысейм и парламентаризмэм и махуэм тхыдэ мыхьэнэ 
иIэщ, 1906 гъэм мэлыжьыхьым и 27-м Урысей Пащтыхьы-
гъуэм и Къэрал Думэм лэжьэн щIидзащ. Къызэрыунэхурэ 
куэд мыщIами, мы махуэм езым и хабзэхэр иIэжщ. Пса-
лъэм къыдэкIуэу жыпIэмэ, а махуэм УФ-м и Хабзэуб-
зыхухэм я Советыр йокIуэкI, абы хэтщ Федеральнэ Зэхуэ-
сым и палатэхэм щыIэхэм нэмыщI, Урысей Федерацэм и 
хэгъэгухэм я хабзэубзыху орган нэхъыщхьэхэм я лIы-
кIуэхэр. Ар Санкт-Петербург и Таврическэ уардэунэм 
щIыщекIуэкIым и щхьэусыгъуэр Къэрал Думэм и япэ 
зэхыхьэр абы зэрыщызэхуэсарщ.

Хабзэубзыху советым хэтхэм илъэс къэс яхуозэ УФ-м и 
Президент Путин Владимир. Шэч хэмылъу, ар парла-
мент лэжьыгъэм и мыхьэнэм щыхьэт техъуэ гулъытэщ. 

А махуэм екIуэкI зэхыхьэ иныр махуэшхуэм епха гуфIэ-
гъуэкъым, атIэ къэралым а пIалъэм къриубыдэу щыщыIэ 
щытыкIэ, Iуэхугъуэ нэхъыщхьэхэм щытепсэлъыхьу аращ. 
Къапщтэмэ, блэкIа зэхуэсым зи гугъу щытщIар дзэ Iуэху 
хэхам хэтхэмрэ абыхэм я унагъуэхэмрэ къэралыр 
зэрыдэIэпыкъурщ, мылъкум ехьэлIа политикэмрэ бю-
джет зэхущытыкIэхэмрэщ. 

- Мы гъэм Къэбэрдей-Балъкъэр Республикэм и Пар-
ламентыр къызэрызэрагъэпэщрэ илъэс 30 зэрыри-
къур догъэлъапIэ. Уэ куэд щIауэ ущолажьэ хабзэуб-
зыху органми, Парламентым къыщыхъуа зэхъуэкIы-
ныгъэхэмрэ нобэ и Iуэху зыIутымрэ утепсэлъыхьыфы-
нущ. 

- Властым и IэнатIэ нэхъыщхьэм ар щылажьэ лъэ-
хъэнэм и ныбжь тридзэу къогъуэгурыкIуэ. Илъэс 30-м къ-
риубыдэу Къэбэрдей-Балъкъэр Республикэм и Парла-
ментым зэхъуэкIыныгъэ куэд игъуэтащ, къэралым зыди-
хъуэжурэ къекIуэкIащ. Ауэ сыт щыгъуи хэгъэгу хабзэуб-
зыху IэнатIэм и пащхьэ къиувэ къалэнхэмрэ мурадхэмрэ 
игъэзэщIащ. 

Республикэм и Парламентым и зэфIэувэныгъэр ди 
къэралым дежкIэ гугъуу щыта лъэхъэнэм ирихьэлIащ 
жыпIэмэ, ущыуэнукъым. Апхуэдэ щытыкIэм укъизышын 
хабзэхэр бгъэхьэзырыным мыхьэнэшхуэ иIэт, гугъуе-
хьышхуи пыщIат. Ауэ депутатхэм я пщэ къыдэхуа Iуэхум 
пэлъэщащ. 

Япэ зэхуэсыгъуитIым Парламентыр палатитIу - Рес-
публикэм и Советрэ ЛIыкIуэхэм я Совету - зэхэтащ, ар хэ-
гъэгум жылагъуэ-политикэ зэпIэзэрытыныгъэр зэтес 
щыщIыжыным епхат, лъэпкъ зэмылIэужьыгъуэхэм я 
лIыкIуэ нэхъыбэ хэтын хуейт.

2003 гъэм палатитIу зэхэт къулыкъущIапIэм ипIэ къиу-
ващ зы палатэ хъу Парламентыр. Абы щыгъуэм жыла- 
гъуэ-политикэ щытыкIэри нэхъ зэпIэзэрыт хъужат, феде-
ральнэ хабзэхэми щIэ куэд халъхьат. Нэхъапэм щIыпIэ 
самоуправленэхэм, нэгъуэщI къулыкъущIапIэхэм, хабзэ-
хъумэ IуэхущIапIэхэм я унафэщIхэр депутат хъууэ щыта-
мэ, иджы а къалэнитIыр зэдэпхьыныр Iэмал зимыIэт. 
Мис а лъэхъэнэми парламентаризмэр властым и зы къу-
дамэ щхьэхуэу зэфIэувэнымкIэ мыхьэнэшхуэ иIауэ 
къызолъытэ. Къэралым и политикэ ухуэкIэм зэрызиу-
жьам, политикэ партхэм хуитыныгъэ зэрагъуэтам илъэс 
къы кIэлъыкIуэхэм щIыналъэхэм я хэбзэубзыху Iэна-
тIэхэм зэхъуэкIыныгъэ, щIэщыгъуэ куэд къахуихьащ. 

Парламентхэм я III - V зэхуэсыгъуэхэм депутатхэм я 
бжыгъэхэмрэ ахэр зэрыхах щIыкIэмрэ щIэуэ щаубзыху-
жащ. Иджырейм, Парламентым и VI зэхуэсыгъуэм, депу-
тат 70 хэтщ, урысейпсо политикэ парти 5-м я лIыкIуэу. 
IэIэтхэри парт списокымкIэщ зэрекIуэкIыр.

Парламентым и убзыхукIэми, депутатхэми, политикэ 
къарухэм я зэкIэлъыкIуэкIэми захъуэжу къекIуэкIащ. Ауэ 
и къалэн нэхъыщхьэхэр сыт щыгъуи игъэзащIэкIэрэ, 
Пар ламентыр властымрэ жылагъуэмрэ, къулыкъущIэ-
хэмрэ оппозицэмрэ, политикэ парт зэмылIэужьыгъуэхэм 
я зэпсэлъапIэ утыку нэхъыщхьэу дапщэщи щытащ. А 
псоми я мурадыр зыт: Урысейм и щхьэр игъэпсэужыфу, 
лъэ быдэкIэ щыту ялъагъунырт, абы папщIэ я щIэныгъи 
къаруи щысхь яхэттэкъым. 

Къэбэрдей-Балъкъэрым и Парламентыр къызэрыу- 
нэ ху рэ куэд мыщIами, республикэм и къэралыгъуэр 
зэфIэувэным, зиужьыным хэлъхьэныгъэ ин хуищIащ. 

- Парламентым иригъэкIуэкI лэжьыгъэм къыпэкIуа-
хэм ящыщу сыт хуэдэхэр къыхэбгъэщынт, сыт абы и 
щхьэпагъыр къызэрыфлъытэр? 

- Хабзэубзыху орган нэхъыщхьэм и щхьэпагъыр, 
купщIафIагъыр жыпхъэ, мардэ гуэркIэ къыпхуэлъытэну 
хъункъым. Къалэн нэхъыщхьэр къэрал къулыкъущIа-
пIэхэмрэ цIыхубэмрэ зэпыщIэнырщ, гъащIэм мыхьэнэ 

ин щызиIэ Iуэхугъуэ гуэрым теухуа унафэ къыщыпщтэкIэ, 
хэхакIуэхэм я еплъыкIэри къэлъытэнырщ. 

Хабзэ къыдэгъэкIыным епха лэжьыгъэм щынэхъыщ-
хьэр ящI унафэм и бжыгъэракъым, атIэ абы и фIагъырщ, 
пылъ сэбэпынагъырщ. Дэ дызытетыр хабзэщIэ зэхэлъ-
хьэн щыхуейр абы къэралыр, жылагъуэр хуэныкъуэ щы-
хъуам дежщ, апхуэдэ щхьэусыгъуэ зэманым къытхуихь-
мэщ. 

Дауи, псом япэ игъэщыпхъэр иджырей зэманым дызэ-
рыдекIун унафэ къэщтэнырщ, хабзэубзыху лъабжьэ бы-
дэ къызэгъэпэщынырщ, ахэращ республикэм и социаль-
но-экономикэ зыужьыныгъэ зэпIэзэрытым сэбэп хуэ-
хъур, щIыналъэм иIэ лъэпкъ, щэнхабзэ, тхыдэ щхьэхуэ-
ныгъэхэр къэлъытауэ федеральнэ законодательнэ 
жып  хъэм изыгъэзагъэр. 

Иджыпсту диIэ хабзэубзыху лъабжьэм и купщIэр 
зыхуэдэм ущIэупщIэмэ, абы и фIагъыр къэзылъытэр хэ-
гъэгухэм щыщ ди лэжьэгъухэм я закъуэкъым, атIэ феде-
ральнэ утыкуми щагъэбелджылы. 

Зи гугъу сщIахэм къадэкIуэу, къыхэзгъэщыну сыхуейщ 
а къэтщта хабзэр зэрагъэзащIэми кIэлъыплъыным мы-
хьэнэшхуэ зэриIэр. Абы ипкъ иткIэ, а унафэхэр къэзыщтэ 
дэ, сытым дежи ди бгыр щIэкъузауэ щытыпхъэщ, тщIа 
унафэм кърикIуар къэтлъытэу. НэгъуэщIу жыпIэмэ, хаб-
зэр зыубзыхухэмрэ ар зыгъэзащIэхэмрэ сытым дежи 
зэпыщIауэ щымытынкIэ Iэмал иIэкъым. Абы и щапхъэу 
къэпхь хъунущ «О бесплатной юридической помощи в 
КБР», «О Красной книге КБР», «Об особо охраняемых 
природных территориях КБР» республикэ законхэм 
ехьэлIауэ депутатхэм ирагъэкIуэкIа лэжьыгъэшхуэр. А 
унафэхэмрэ абы и гъэзэщIэкIэмрэ кIэлъыплъри, къри-
кIуа IуэхуфIхэри тлъагъужащ. 

Парламент кIэлъыплъыныгъэм дяпэкIэ къыщыдгъэсэ-
бэпыну Iэмалхэми къахыдогъахъуэ, къищынэмыщIауэ, 
къэтщта хабзэм къыпэкIуэ сэбэпынагъыр нэгъуэщI 
бгъэдыхьэкIэхэмкIи къызэрытхутэным иужь дитщ. Пса-
лъэм къыдэкIуэу жыпIэмэ, парламент кIэлъыплъыныгъэ 
егъэкIуэкIынымкIэ щыIэ федеральнэ хабзэхэм нэмыщI, 
дэ ди Парламентым къыхилъхьа Iэмалхэр къыдогъэ-
сэбэп, ар «комитетым и сыхьэт» жыхуэтIэращ. Абы коми-
тетым и нэIэ щIэт IэнатIэм щекIуэкI Iуэху нэхъыщхьэхэр 
щызэпкърыдох, щыIэ гугъуехьхэм я хэкIыпIэхэм дыщы-
топсэлъыхь. Апхуэдэуи Парламентым и Президиумым 
щIыналъэхэм щригъэкIуэкI зэIущIэхэр къыхэтлъхьащ. 
Къалэ, щIыналъэ унафэщIхэр хэту зэIущIэхэр зэредгъэ-
кIуэкIым нэмыщI, депутатхэр абдеж щахуозэ къызэры-
гуэкI цIыхубэм, щытыкIэр я нэкIэ зэрагъэлъагъу. Апхуэдэ 
кIэлъыплъыныгъэхэм къэтщта унафэхэм я гъэзэщIэкIэ 
хъур щызыдогъэлъагъу, аращ унафэм и щхьэпагъри, 
купщIафIагъри къызыпэкIуэр. 

Гулъытэ ин худощI республикэм щекIуэкI гъащIэм ды-
хэтынми. Республикэ, щIыналъэ мыхьэнэ зиIэ зэхуэс псо-
ми макIуэ парламентархэр. Илъэс куэд щIауэ къыд-
декIуэкI хабзэфIхэм ящыщщ Хэку зауэшхуэм хэта вете-
ранхэр зырызыххэу ди депутатхэм я нэIэ зэрыщIэтыр, сыт 
хуэдэ Iуэху яIэми, зэрадэIэпыкъур. Апхуэдэ дыдэу ди нэIэ 
зытетхэм ящыщщ IуэхущIапIэ хэхахэм щыпсэу сабий зе-
иншэхэмрэ зи узыншагъэм сэкъат иIэхэмрэ. Абыхэми гу-
лъытэ, Iуэхутхьэбзэ яхудощIэ. 

Апхуэдэ IуэхущIапIэу 6-м дапыщIащ нобэкIэ. Депутат-
хэм гулъытэ щхьэхуэ зыхуащIхэм ящыщщ зи узынша-
гъэм сэкъат иIэхэр физическэ щэнхабзэмрэ спортымрэ 
пэгъу нэгъу щIыным, дегъэхьэхыным, ешэлIэным. Ап-
хуэдэу илъэс зыбжанэ хъуауэ Парламентым и депутатхэр 
доIэпыкъу Налшык къалэм дэт спорт-адаптивнэ шко-
лым. Апхуэдэ центрхэр щIыналъэхэми къыщызэра-
гъэпэщын зэрыхуеймкIэ жэрдэм къыхалъхьащ си лэ-
жьэгъу хэм. 

Мис а зи гугъу сщIа лэжьыгъэ псоми ехъулIэныгъэхэр 
диIэу дызэрыпэлъэщыр жысIэфынущ. 

- Урысей Федерацэм и Федеральнэ Зэхуэсым и 
Къэрал Думэм къыщыхалъхьэ жэрдэмхэмкIэ, ар и 
лъаб жьэу къащта къэрал унафэхэмкIэ, ди республикэ 
Парламентыр адрей хэгъэгухэм щылажьэ хабзэуб-
зыху IэнатIэхэм ящыщу япэ итхэм хабжэ. Мазэ зыб-
жанэкIэ узэIэбэкIыжмэ, КъБР-м и Парламентым къы-
хилъхьа хабзэубзыху жэрдэмыр федеральнэ законым 
и проекту къащтащ, «О дополнительных гарантиях по 

социальной поддержке детей-сирот и детей, оставших-
ся без попечения родителей» федеральнэ законым зэ-
хъуэкIыныгъэ халъхьэн папщIэ. Сыт а дэфтэрым лъаб-
жьэ хуэхъур, дэнэ нэса Iуэхур? 

- Пэжщ, республикэ Парламентым мыхьэнэшхуэ ирет 
федеральнэ хабзэубзыху Iуэхум и гуащIэ хилъхьэным. 
АбыкIэ нэхъ жыджэру лажьэ хъуащ иджырей зэхуэсы-
гъуэмрэ ипэ итамрэ. А лъэхъэнэм къриубыдэу федераль-
нэ законхэм я проекту 32-рэ къыхалъхьащ, абыхэм ящы-
щу 14-р мэлажьэ, иджыри плIым хоплъэ. 

Уэ къыхэбгъэща жэрдэмым и гугъу пщIымэ, къэрал 
дэIэпыкъуныгъэрэ гулъытэрэ нэхъ хуэныкъуэу жыла-
гъуэм яхэтыр, шэч хэмылъу, сабий зеиншэхэрщ. Иджып-
сту лажьэ «О дополнительных гарантиях по социальной 
поддержке детей-сирот и детей, оставшихся без попече-
ния родителей» федеральнэ законым ипкъ иткIэ, псэупIэ 
зэIузэпэщ ират, ауэ зи цIэ-унэцIэ ятхар дунейм ехыжмэ              
е лIауэ хъыбар къаIэрыхьэмэ, а списокым хатхъы-                   
кIыж.

Иджы ди къэралым иригъэкIуэкI дзэ Iуэху хэхам зе-
иншэу къэхъуа куэд яхэтщ, езыр-езырхэу кIуауэ. Я гъа-
щIэм щымысхьу, абыхэм ди къэралым и шынагъуэнша-
гъэр яхъумэ. 

Дэ дгъэхьэзыра законым и проектым и купщIэр зи адэр 
хэкIуэда балигъыпIэ имыува сабийхэми зи щхьэгъусэр 
дзэ Iуэху хэхам щаукIа щхьэгъусэми (нэгъуэщI лIы 
дэмыкIуэжамэ) унэр къратыну хуитыныгъэ яIэным теу-
хуащ. Чэзум щыту дзэ Iуэху хэхам щаукIа е щыкIуэда щIа-
лэм и бынхэм е и щхьэгъусэм къылъысын хуейщ къэра-
лым къритыну къызэригъэгугъа псэупIэр. 

Иджыри зэ жысIэнщи, къэралыр апхуэдэхэм зэра-
дэIэпыкъу щIыкIэм мыхьэнэшхуэ зиIэ и Iыхьэу къыдо-
лъытэ Хэкум зи псэр щIэзыта цIыхум и унагъуэм щыщхэм 
езым хуагъэфэщауэ щыта псэупIэр иратыжыныр. 

Сабий зеиншэу, зи адэ-анэ я нэIэ щIэмытыжу къэхъуа 
щIалэхэм я дзэ къулыкъур ягъэзэщIэну Iуэху хэхам щра-
джэкIэ, ящIэн хуейщ, хэкIуадэ хъумэ, къэралым къызэри-
гъэгугъа унэр и унагъуэм щыщхэм къызэрыритыжынур. 

Мыхьэнэшхуэ иIэу къыдолъытэ а законыр къащтэу Ук-
раинэм щекIуэкI дзэ Iуэху хэхар иухыху лэжьэн зэры-
хуейм. 

Мы къыхэтлъхьа Iуэхур зэкIэ Урысей Федерацэм и хэ-
гъэгу псоми къыщыддаIыгъащ, дяпэкIэ догугъэ Къэрал 
Думэм къыщащтэну. 

- Хабзэубзыху лэжьыгъэ нэхъыщхьэм къыдэкIуэу, 
иджы ри сыт хуэдэ Iуэхухэм гулъытэ хэха хуищIрэ Пар-
ламентым? 

- Ди лэжьыгъэм япэ щидгъэщыр Урысей Федерацэм 
щекIуэкI политикэм, Къэбэрдей-Балъкъэрым и цIыхубэр 
зыхуэныкъуэм тещIыхьа къалэнхэрщ, УФ-м и Президент 
Путин Владимир УФ-м и Федеральнэ Зэхуэсым Зэры-
зыхуи гъазэм, Къэбэрдей-Балъкъэр Республикэм и Iэта-
щхьэ КIуэкIуэ Казбек КъБР-м и Парламентым Зэры зы-
хуигъа зэм къыщагъэув Iуэхугъуэ нэхъыщхьэхэрщ. 

Нобэ депутатхэм я нэIэ зытетхэм ящыщщ Дзэ Iуэху хэ-
хам хэт щIалэхэмрэ абыхэм я унагъуэхэмрэ ядэIэпыкъу-
ныр. Езгъэлеину къыщIэкIынкъым, къэрал псор, жыла-
гъуэр зэрыщыту абы иужь зэритыр жысIэмэ, ди Хэкум и 
шынагъуэншагъэр зыхъумэу губгъуэм итхэр зыхуэны-           
къуэ псори къахузэгъэпэщыным дэтхэнэ зыми и къару 
зэрыхилъхьэр махуэ къэси ди нэгу щIокI. 

СВО-м хэтхэм ятеухуауэ къытIэрыхьэ сыт хуэдэ лъэIури 
Iуэхури пIалъэ къыхэмыкIыу, зэрызэфIэдгъэкIыным 
иужь дитщ. ЩIалэхэмрэ абыхэм я унагъуэхэмрэ къэрал 
дэIэпыкъуныгъэр и чэзум зэраIэрыхьэным дыкIэлъоплъ, 
сыт хуэдэ Iуэху къалъыкъуэкIми, ар зэфIэхыным ди гуа-
щIэ хыдолъхьэ. 

Депутатхэр жыджэру хэтщ дзэм ираджахэмрэ я арэ-
зыныгъэкIэ абы кIуахэмрэ зэрадэIэпыкъу Iуэхухэм. Пар-
ламентым къыбгъэдэкI дэIэпыкъуныгъи мызэ-мытIэу 
едгъэшащ СВО-р щекIуэкI щIыпIэхэм. ЗауэлIхэм яIэрыд-
гъэхьащ фащэхэр, щыгъынхэр, ерыскъыхэр, зыхуеину 
Iэмэпсымэхэр. А лэжьыгъэр зэпымыууэ едгъэкIуэкIы-
нущ. 

ЩIалэгъуалэмрэ ныбжьыщIэхэмрэ псэкупсэ гъэсэны-
гъэ яхэлъхьэныр Парламентым япэ иригъэщ Iуэхуу сы-
тым дежи щытащ, апхуэдэуи къонэж. 2022 гъэм щэкIуэ-
гъуэм и 9-м Урысей Федерацэм и Президент Путин Вла-
димир къыдигъэкIа «Об утверждении Основ государс т-
венной политики по сохранению и укреплению 
тра диционных российских духовно-нравственных цен-
ностей» унафэр мыхьэнэшхуэ зиIэ дэфтэрщ. Ди къэра-
лым и Президентым къытхуигъэува къалэнхэр гъэзэщIа 
хъун папщIэ лъэныкъуэ куэду зэхэлъ Iуэхугъуэшхуэхэр 
зэфIэдгъэкIын хуейщ, ахэр псори зыхухэхар ди лъэпкъхэм 
ижь-ижьыж лъандэрэ къадекIуэкI щэнхабзэ, псэкупсэ 
хъугъуэфIыгъуэхэр хъумэнырщ, мис а лъапIэныгъэхэ-
ращ ди къэралыр зыхэхуа гугъуехьхэм къыхэзышари нэ-
гъуэщI гузэвэгъуэхэм къезыгъэлари. 

«Къэрал сыхьэтым» хиубыдэу ди депутатхэр къыдэкIуэ-
тей щIэблэм яIуощIэри, хабзэубзыху орган нэхъыщхьэм и 
къалэнхэм яхутопсэлъыхь, къэрал Iуэхухэр щызэпкърах, 
ныбжьыщIэхэм я упщIэхэм жэуап ират. 

ХабзэфI тхуэхъуауэ дыхэтщ «Дэ Урысейм дрицIыхущ!» 
урысейпсо Iуэхум и Iыхьэу ди республикэм щекIуэкIым. 
Мис а зэIущIэхэм еджэныгъэм, спортым, жылагъуэ 
Iуэхум, творчествэм ехъулIэныгъэ щызыIэрызыгъэхьа 
ныбжьыщIэхэр щыдогъэлъапIэ, унагъуэ хуэмыщIахэм 
къахэкIахэм, сабий зеиншэхэм, зи адэ-анэ я нэIэ 
щIэмытыжу къэнахэм я дэфтэр нэхъыщхьэр - Урысей 
Федерацэм и цIыхуу зэрыщытым щыхьэт техъуэ паспор-
тыр - щадотыж. 

Хэкур фIыуэ лъагъуныр, и тхыдэр зэгъэщIэныр, щэнха-
бзэ хъугъуэфIыгъуэхэмрэ псэкупсэ лъапIэныгъэхэмрэ 
хъумэныр дэ псоми ди зэхуэдэ къалэнщ, къыдэкIуэтей 
щIэблэр зыхуей хуэзэн, урысей цIыхум зиужьын папщIэ. 
Кавказ Ищхъэрэм щыпсэу адыгэ, балъкъэр, нэгъуэщI 
лъэпкъхэм я дежкIэ а зи гугъу сщIа лъапIэныгъэхэр хъ-
умэныр лъэпкъ зэхэщIыкIыр щызыгъэIэщ, ахэр къэзыхъ-
умэщ, нэгъуэщIхэм яхэмышыпсыхьыжынымкIэ шэсы-
пIэщ. 

- Тхьэм уигъэпсэу!

Епсэлъар  БЕЛГЪЭРОКЪУЭ  Марьянэщ.
Сурэтыр  Елъкъан  Артур трихащ.

Къатщтэ хабзэхэм
щынэхъыщхьэр я щхьэпагъращ

ЕГОРОВЭ Татьянэ:

Псалъэзэблэдз

Зыгъэхьэзырар  ЩХЬЭЩЭМЫЩI  Изэщ

Адыгэ бзылъхугъэр 
дахэкIейщ

КъуэкIыпIэмкIэ пшэкIэплъ 
къищIу хуежьамэ

Нанэ и ятIэ чырбыш унэ
ГъащIэ  теплъэгъуэ 

ЕкIуэкIыу: 1. … бэнэнкIэ зигъэнщIыркъым. 3. 
… къижыхьмэ, лIыжьым и лъэдий мэуз. 7. … и 
гъуапэр пхъум и джанэщ. 9. Пхуэмыфащэ ща-
уэгъу … 10. … жьы хъумэ, хьэIуцыдзыр мэятэ. 
13. … пщIэфынур пщэдей умыхь. 15. Ди унэжь 
пхъэжь … 17. … зимыIэ щыIэкъым. 18. … - Iу-
данэ, убзэмэ – бзыхьэхуэ. 

Къехыу: 1. Зыпс … зэшыпхъущ. 2. … цIыкIу 
бжьакъуэшхуэ. 4. Джэдур … лъэмыIэсмэ, мэ 
щоу жеIэ. 5. МафIэ … Iугъуэбэщ, бын … цIэцIа-
лэщ, гъаблэ бысым гуащэщ. 6. Узыщымысхьри 
уимыIэххэри … 8. … гуапэщи, … гуауэщ. 9. ЛIы 
хахуэр … щощабэ, лIы щабэр … щокIий. 11. Губ-
гъуэм ущымыкъэрабгъэ, … ущымылIыхъужь. 
12. Iэмбатэ зэрымытым … ирегъэувэ. 14. … 
зэнэцI нэхърэ - … зэхъуэхъу. 16. Жеймрэ гу-
гъэмрэ … щIэиныфIщ.

Зэхэзылъхьар 
БИЦУ Жаннэщ.

УнэщIэм яхуэмыкIуэу къэнат нанэ. Абы и пасэрей унэ 
цIыкIур ятIэ бдзантхьэ быдэм къыхащIыкIа чырбышкIэ зэ-
телъти, зы щIыпIэ дежи къэча гуэри иIэтэкъым. Хьэкушхуэм 
и дапхъэм утесыну тхъэгъуэт щIымахуэм деж. Унэр щыщIы-
Iэм – хуабэ дыдэт, дунейр щыпщтыр лъэхъэнэм – щIыIэтыIэт.

Нанэ и гъущI гъуэлъыпIэшхуэм дэри дыдэпщейрти дист, 
щыгъуэлъыжыным дыпэплъэу, зи насыпым къихьыр абы и 
гупэм гъуэлъыну арат, адрейхэр лъэпагъымкIэ дыкIуэнут. 
СыткIи дыарэзыт, нанэ деж дыщыIэмэ. Нанэ таурыхъхэмрэ 
псысэхэмрэ куэдыкIейуэ ищIэрти, и Iуэхухэр зэфIэкIыу 
къыщытхэтIысхьэным дежьэрт. Езы нанэ цIыкIу къаруакъ 
бостей быхъур щыгърэ, щхьэфIэпхыкI къуэлэным и натIэр 
щIихъумэу фIэпхыкIауэ, кIэпхын жыпышхуэ зытедари Iулъу, 
мыпIащIэу пщафIэрт. КеросинкэкIэ зэджэу щыта, фэты-
джэнкIэ лажьэ хьэку цIыкIум адыгэ дэлэныр тригъэувэрт. 
Тебэ  хъурей цIыкIумкIэ игъажьэ, кIэртIофрэ кхъуейщIэмыху 
цIынэрэ зэхуэдитIу зыдэлъ дэлэным хилъхьа джэдгыным и 
мэ гуакIуэр пэш цIыкIум щIэз хъурт. АпщIондэху мэлыфэм 
къыхэщIыкIа нэмэзлыкъым теувэрти, ахъшэм нэмэзри 
ищIырт. Хьэзыр хъуа хъыршыным шху фалъэ  зырызыр и 
 гъусэу къытхутригъэувэрт, дэтхэнэми ди щхьэм Iэ къыди-
лъэрти, таурыхъым къыпищэрт.

БАГЪ Марьям.

Зэм дунейр тхурикъуркъым, 
зэм зыри дыхуеижкъым.

Зэман зи куэдыр цIыху кIуэ-
дащ.

Зэманыр зэрыбгъэкIуэну 
щIы  кIэм ухуитщ, ауэ къыпху зэ-
тегъэувыIэркъым.

Зи нобэр мыщIагъуэжым и 
дыгъуасэр къыдрегъэжей.

ЗызыдебгъэкIунури Iумпэм 
пщIынури пщIэжын хуейщ: 
апхуэдэщ зэманри.

КъэкIуэну зэманым зыхуэны-
къуэр къегъэщIыж.

КъуэкIыпIэмкIэ пшэкIэплъ 
къищIу хуежьамэ, жэщ ва-
гъуэхэр фагъуэ хъунущ.

ЛIы закъуэ лъагъуэм гъуэгум 
ухуимышэмэ, щIым и пцIана-
пIэм укъренэ.

Нобэр дыгъуасэмрэ пщэ-
деймрэ я зэхуэдитIщ.

ЦIыхур зыхуэкIуэнур и кIуэ-
кIэм къыбжеIэ.

ЦIыхушхуэм и лъэужьым па-
мыщэфмэ, ари хокIуэдэж.

Ажалым зэхэщIыкI гуэр иIэу 
щытамэ, нэфI-ней щIыхэлъын 
щыIэт.

УимыIагъэххэм нэхърэ пIэ-
щIэкI ри нэхъыфIщ.

ЦIыхур куэдым къыхуигъэ-
щIащ, ауэ гушыIэр къыщIигъэ-
щIар джэгуакIуэ Iущым и за-
къуэщ.

Дыхуеижынущ, жаIэурэ лейр 
зэхуалъэфэс, сыту тщIыжын, 
жаIэурэ зыхуэныкъуэжынур 
хыфIаутIыпщхьэ.

ЦIыхум фIэкIуэду къызэлым 
хуэдиз фIэбубыдмэ, ихьыни.

БЕЙТЫГЪУЭН Сэфарбий.

Абы щхьэкIэ нэхъ къагъ э-
сэбэпыр джэдыщIэщ. Джэд 
гъэкъэбзар псы щIыIэкIэ ят-
хьэщI, гъущэу ялъэщIри, Iы-
хьэурэ зэпкърах. Тепщэч 
мыулъийм иралъхьэ, шыгъу, 
цIыкIу-цIыкIуурэ упщIэта 
бжьыныху, шыбжий сыр хьэ-
жа, бурш халъхьэ, псы щIыIэ 
тIэкIу щIакIэри, фIыуэ зэIа-
щIэ. И щхьэр трапIэри, зэ-
хэшыпсыхьын щхьэкIэ, да-
къи къэ 30 - 40-кIэ щIыIапIэм 
ягъэув. 

Щагъэжьэнум деж джэдыл 
Iыхьэхэм бжьыныху тыкъыр-
хэр кIэрахри, я кIыхьыпIэмкIэ 
дзасэм паIу. Тхъуэплъ хъуху 
дэпкIэ ягъажьэ, лъэныкъуэ 
псом кIи шатэ щахуэурэ. Джэ-
дыл жьар дзасэм къыфIа-
хыжри, тепщэчым илъ пIастэ 
хуабэм и щIыIум тралъхьэ. 
Хуабжьу шхыныгъуэ IэфIщ, 
мэ гуакIуэ къыхихыу.

Халъхьэхэр (цIыхуитI 
Iыхьэ): джэдылу - г 400, 
бжьыныху укъэбзауэ - г 20, 
шатэу - г 30, шыгъуу, шыб-
жийуэ - узыхуейм хуэдиз.

КЪУБАТИЙ Борис.

«Адыгэ бзылъхугъэр дахэкIейщ икIи щIыфэхущ. А хужьагъыр 
зэрыпсыхьа плъыфэ дахащэр зыхуэдэр къэпIуэтэн папщIэ, нэгум 
къыщIэувэ щIэрэщIагъыр нигъэсу, аIуудзымрэ (лилие) гуащэна-
пщIэмрэ (розэ) зэхыупщэн хуейщ. Абыхэм я натIэхэр джафэщ икIи 
лъагэщ; Iэ зэмыIуса я набдзэхэр апхуэдизкIэ псыгъуэщи, шылэ Iу-
данэ къурашэ уфIэщIынщ. Я нэ пIащэ Iэсэхэр щIасэкIэ гъэнщIащ; я 
пэхэр захуэщ, я Iупэхэр плъыжьщ, я жьэхэр цIыкIущ икIи дыхьэш-
хрейхэщ. Абыхэм я жьэпкъыпэхэр дахагъэ нэгъэсыпам и щапхъэщ, 
пщэмрэ жьэгъумрэ дахэрыгъуазэхэр арэзы ящIу хужь Iэхулъэхухэщ. 
Уэсым хуэдэу хужь абыхэм я дамэ Iувхэм зэм утIыпщауэ, зэми ухуэ-
науэ, ауэ сыт щыгъуи я нэкIур екIуу къэзыухъуреихь вындым хуэдэ 
щхьэц фIыцIэ кIыхьхэр къытощатэ.

Зыхуей хуэза япкъ гуакIуэхэм фэ хэIэтыкIа ятетщ, я Iэпкъ-
лъэпкъхэр тыншу икIи хуиту зэрахьэ», - жиIащ XVII лIэщIыгъуэм 
псэуа нидерланд зыплъыхьакIуэ Ян Янсен Стрейс.

Гурылъ темыпыIэхэр
Сэ вагъуэхэм сащеплъкIэ, ахэр погуфIыкI: «Сыт, цIыху, укъы-

щIыдэплъыр?» - жаIэри. Ахэр нурыбэу гуфIэн ирикъуа нэужь, сэ 
щэхуу яжызоIэ: «Ари» фэ фэщхьщи аращ». Ахэр зэуэ нэщхъей 
мэхъуж ри зоупщIыжхэр: «ЩIыми дэ тхуэдэ щыIэ-тIэ?» - жаIэри.

Абы и жэуап вагъуэхэм щамыгъуэткIэ, сэ аргуэру абыхэм яжызоIэ: 
«Ар» апхуэдизкIэ дахэщи, фэ псори фофыгъуэкI «Абы».

*   *   *
Хэту пIэрэ пщыхьэщхьэ къэс уэрэд гуапащэр къизышыр? Си гур 

абы егъэпIейтей! Сэ сщIэркъым ар хэтми, сиплъакъым и нэгуи, ауэ 
пщыхьэщхьэ къэс къриш уэрэдым си псэр ехьэху. Сэ щхьэгъубжэр 
Iусхынурэ абы сеплъынут, ауэ сошынэ – гъэмахуэ пщыхьэщхьэр 
псэм йодэхащIэ, щIалэгъуэр егъэжыIэщIэ, зыгуэркIэ сегуауэрэ, 
макъамэр хьэуам хэкIуэдэжмэ, сытым игъэбэяужыну мы си гур?

Дэнэ укъикIа, сытым укъысхуихьа, си гум и хьэщIэ… СыныщIэжы-
нут, укъэслъыхъуэнут, ауэ сщIэркъым, гупсысэ гуэрым сегъэнэщ-
хъей: пщыхьэщхьэ къэс уэ уэрэд къипш къудейуэ аращ. Ухэт уэ, 
уэрэдкIэ сэ къызэджэ хьэщIэ? Сэ укъысхуэпIащIэрэ, хьэмэрэ ублэкI 
къудейуэ ара?

ТХЬЭЗЭПЛЪ Хьэсэн.

Мэлыжьыхьым и 21-м ди газетым тета 
псалъэзэблэдзым и жэуапхэр:

ЕкIуэкIыу: 3. Пэшхщ. 4. Къуентхъ. 7. Андэ-
гурэ. 8. Гъуху. 9. Хъуп. 10. Пхъэщабэ. 13. Лъа-
бжьэ. 14. ЕнтIыр.

 Къехыу: 1. Ахын. 2. Деур. 3. ПцIэгъуэплъ. 
5. Хъарпшэр. 6. Iэпщэ. 11. Хъыжьэ. 12. Банэ. 

Шхыныгъуэ

Iыхьэурэ дзасэкIэ 
гъэжьа джэдыл

Дэ  къытхужаIахэр 

Гъатхэ. 
Cурэтыр Уэлджыр Артур трихащ.



Ди газетым и 
къыкIэлъыкIуэ номерыр 

къыщыдэкIынур 
накъыгъэм и 3-рщ.

Уэрэдыр зи фэеплъ
Мэлыжьыхьым и 24-м Проф-

союзхэм щэнхабзэмкIэ я унэм 
щекIуэкIащ Къэбэрдей-Балъ-
къэр, Къэрэшей-Шэрджэс рес-
публикэхэм я цIыхубэ артист, зи 
макъ гуакIуэр цIыхухэм гукъи-
нэж ящыхъуауэ нобэр къыз-
дэсым ящымыгъупщэ Мэремы-
къуэ Хъусен и фэеплъ пшыхь. 
Ар хуэгъэпсащ артистыр къызэ-
ралъхурэ мы гъэм илъэс 75-рэ 
зэрырикъуам. «Лъэпкъ уэрэ-
дыр уи фэеплъщ» зыфIаща 
кон цертыр ирагъэкIуэкIащ ре-
жиссёр Гумэ Маринэрэ Нэхущ 
Тимуррэ.

ПРОФСОЮЗХЭМ щэнхабзэм-
кIэ я унэм и пэIущIэ пэшым деж 
щыболъагъу Мэремыкъуэм и 
сурэт зэмылIэужьыгъуэхэр. Эк-
раным ит пасэрей телевизорым и 
теплъэм къощ Хъусен и концерт-
хэм щыщ пычыгъуэхэр. Абыхэм 
дызыIэпашами, зэманыр къэса-
щи, залым дыщIохьэри ди тIы-
сыпIэхэр зыдогъэгъуэт. ЩIедзэ 
налшыкдэсхэмрэ абы и хьэ щIэ-
хэмрэ, Хъусен и унагъуэмрэ и 
Iыхьлыхэмрэ зыпэплъа концер-
тышхуэр. Утыкум и IуплъапIэм 
ща гъэува экран иным къе-
гъэлъа гъуэ къэIуну уэрэдым и 
зы пычыгъуэ цIыкIу, адэкIэ ар 
зыгъэзэщIэну артистыр къохьэ. 
Уэрэдыр жы Iэн яуха иужь дэт-
хэнэми кIэщI дыдэу псалъэ ху-
жаIэ Мэремыкъуэ  Хъусен, абы и 
цIэм зэуэ ягу къигъэкIа зы пса-
лъэухащ ар, ауэ куп щIэшхуэ 
иIэу, артистым и теплъэмрэ и ду-
ней тетыкIамрэ уи нэгу къыщIи-
гъэувэу. 

- Зы хэкулI и пщIэкIэ нобэ ды-
зэхуэсащи, ар къызэралъхурэ 
илъэс бжыгъэ дахэ зэрырикъур 
щхьэу сыгъуэ хурехъу абы и 
Iэужьхэм дриплъэжыным, и 

лъэужь хэм дыхэплъэжыным, - 
жиIащ зэIущIэр къыщызэIуихым 
Гумэ Маринэ. – Мэремыкъуэ Хъу-
сен уэрэд щыжиIэкIэ цIыхухэм 
загъэпсэхурт, гупсэхуу едаIуэрт, 
гум къинэж макъымкIэ замы-
гъэнщIауэ тэджыжырт. Лъэпкъ 
уэрэдыжь ирехъу е эстрадэ уэрэ-
дуи щрети, ахэр Мэремыкъуэм 
зэригъэзащIэр адрейхэм къа-
щхьэщыкIырт, нэгъэсат. 

Зи фэеплъыр ягъэлъапIэ ар-
тистыр зэрацIыхуу щытам гуапэу 
тепсэлъыхьащ КъБР-м щэнхаб-
зэмкIэ и министр Къумахуэ Му-
хьэдин, Хъусен и ныбжьэ гъуфI-
хэу, КъБР-м и цIыхубэ ар тис тхэу 
композитор цIэрыIуэ ХьэIупэ 
ДжэбрэIилрэ Думэн Мурадинрэ, 
ди республикэми гъунэгъу щIы-
налъиплIми я цIыхубэ артист 
Нэхущ Чэрим сымэ. И макъ гуа-
кIуэм щегъэжьауэ и унагъуэ 

узын шэм деж щыщIэкIыжу абы-
хэм жаIэн я куэдт.

Дэтхэнэ артистми игъэзэщIа 
уэрэдыр езым и макъым, и утыку 
итыкIэм екIуу къыхухахати, узыIэ-
пишэу жаIэрт. Апхуэдэхэщ Бэчхэ 
Азэмэтрэ Ренатэрэ («Си анэбзэ, 
си адыгэбзэ», «Адыгэ джэгу» уэ-
рэдхэр жаIащ), Быф Ратмир 
(«Адыгэ пщащэр къофэ, къо-
фэ»), ТхьэкIумашэ Аслъэн («Гуа-
щэ гъагъ  дахэ»), ХьэхъупащIэ 
Амырхъан («Дахэнагъуэ»), Къар-
дэн Ас лъэн («Сытым щыгъуэ 
сыкъэп щIэну?»), ШыкIэбахъуэ 
Ис лъам («Сэрэтинэ»), Щокъуий 
Мурат («Си гъатхэ»), ГъукIэ Ис-
лъам («КъысхуэмыщIэу къэщIэ-
гъуей») , Бэрбэч Аскэр («Сыт хуэ-
стхын уи анэм»), Дзыбэ Магамет 
(«УщытеткIэ, дахэ, мы дунейм»), 
Хьэжырокъуэ СулътIан («Бгырыс 
нысашэ уэрэд»), Быштэ Азэмэт 

(«Адыгэ пщащэ»), Нэхущ Чэрим 
(«Лъагъуныгъэм жаIэр къи гъэ-
зэжу», «Си нанэ»), Мэ ремыкъуэ 
Резуан («Адыгэ нэ мыс»). «Кабар-
динка» къэрал ака демическэ ан-
самблым и къэфакIуэхэм даха-
щэу ягъэзэщIащ «Уэркъ къа-
фэр». Псоми ягъэщIэгъуащ Мэ-
ремыкъуэ Хъусен и пхъурылъху 
ГъукIэ Анатолэ и макъ лъэщыр. 
«ПщIэрэ, си псэ?» уэ рэ дыр абы 
къыщыхидзам, пэшым щIэсхэр 
къэуIэбжьащ: ныбжьы щIэ цIы-
кIум апхуэдэ макъ къыз дрихар 
дэнэ? Зи щIэблэр хэтми пшыхьыр 
езыгъэкIуэкIхэм жаIа иужь, псори 
гурыIуэгъуэ хъуащ. И адэ шхуэм и 
лъэужь дахэу ирикIуэн ухъу!

Концертым и кIэухыу псоми 
зэдыжаIащ «Уэрэду сиIэр уэрщ» 
уэрэд цIэрыIуэр, апхуэдэуи Хъу-
сен ныкъуэтхыу къигъэна уэрэ-
дым Мэремыкъуэ Резуан и студи-

ем щыхэлэжьыхьыжри, япэу 
пшыхьым утыку къыщрахьащ.

Къыхэзмыгъэщын слъэкIыну-
къым сыт и лъэныкъуэкIи зыхуей 
хуэзэу, егупсысауэ, зэпэшэчауэ 
пщыхьэщхьэр къызэрызэра-
гъэпэщар. И екIуэкIыкIэкIи, сце-
нэм тридзэ нэхухэм и къы хэ-
хыкIэкIи, и видео техыкIэкIи къы-
зыхуэтыншэт. 

Езыгъэблагъэм тет QR-кодым 
(концертым и деж экранми къри-
дзащ ар) жып телефоныр тебу-
быдэмэ, Мэремыкъуэм и гъа-
щIэм, и гуащIэм, и уэрэдхэм, кон-
цертым и программэри щIыгъу-
жу, къредзэ. Ар нобэрей цIыхум и 
дежкIэ хуабжьу тыншщ. 

Утыкум ирагъэблэгъащ Мэре-
мы къуэ Хъусен ипхъу Заретэрэ 
абы и унагъуэмрэ. Бзылъхугъэм 
концертыр къызэзыгъэпэщахэ-
ми, абы хэлIы фIы хьахэми, хэта 
артистхэми, пшы хьым зыкърезы-
гъэхьэлIа псоми фIыщIэ яхуи-
щIащ. И анэм и псалъэхэр диIы-
гъащ Заретэ и щIалэ пажэм - 
 ГъукIэ Асхьэд. Пшыхьым къыщы-
халъ хьащ (апхуэдэ гукъэкIыр 
жы зы Iар Думэн Мурадинщ) 
Мэремыкъуэ Хъусен и цIэр зэри-
хьэу фестиваль ящIыну, ар гъэ 
къэс ирагъэкIуэкIынуи, ди гуа-
пэщ къайхъулIэну. 

ИСТЭПАН Залинэ. 
Сурэтхэр Къарей Элинэ 

трихащ. 

Мы махуэр ЮНЕСКО-м къафэмкIэ и 
дунейпсо советым 1982 гъэм игъэувауэ 
щытащ. Мэлыжьыхьым и 29-р къызэ-
дащтэну къыхэзылъхьар егъэджакIуэ, 
къэфакIуэ Iэзэ Гусев Пётрщ. А махуэм 
къалъхуащ франджы балетмейстер, хо-
реограф, балетым и теоретик Новерр 
Жан-Жорж. Ар Лондон дэт «Друри-
Лейн» театрым и балет труппэм и уна-
фэщIу щытащ. Новеррщ къа фэ спек-
таклхэр япэу зыгъэувын щIэзы дзар. Ба-
лет-пьесэм и хабзэхэр къыщетхэкIа «Пи-
сьма о танце и балетах» (1759 гъэ) 
тхылъыр аращ зи Iэдакъэ къыщIэкIар.

КЪАФЭМ и бзэр апхуэдизкIэ телъыджэ-
щи, ар тэрмэш хэмыту дунейм цIыхуу те-
тым къагуроIуэ.

Ди къэралым а махуэр илъэс куэд щIауэ 
щагъэлъапIэ. 1994 гъэм «Балет» журна-
лым игъэува «Къафэм и псэ» саугъэтыр 
щатыр абы трагъахуэ.

Къафэр лIэужьыгъуэ куэду зэтопщIы-
кIыж. Лъэпкъ куэдым я хабзэхэр, щыIэкIэ-
псэукIэр я къафэхэм лъабжьэ яхуэхъуащ. 
А гупсысэм щыхьэт тохъуэ «Кабардинка» 
къэрал академическэ ансамблым и худо-
жественнэ уна фэщI Атэбий Игорь «Адыг-
ский сценический танец» фIэщыгъэм 
щIэту къыдигъэкIа тхы лъыр.

«Адыгэ къафэ щэнхабзэр къызэры-
мыкIуэу къулейщ, купщIэшхуи иIэщ. Ди 
лъэпкъ тхы дэм напэкIуэцI нэщхъейхэр 
щымащIэкъым, ахэр псори къафэм къы-
тощ. Пэжщ, ди деж къэмысу куэд кIуэдащ, 
зыгуэрхэми зэхъуэ кIыныгъэ ягъуэтащ. 
Нобэ дэ ди къалэнщ къытхуагъэна щэнха-
бзэ щIэиныр тхъумэну, ар едгъэфIэкIуэну. 
Сыт щхьэкIэ жыпIэмэ, ар лъэпкъ хъугъуэ-
фIыгъуэхэм ящыщщ», - щетх Атэбийм а 
тхылъым.

Лъэпкъ къэфакIуэ гупхэр куэду ды-
зэриIэм гур хегъахъуэ. Псом хуэмыдэу 
гуа пэщ адыгэ щIалэгъуалэм къафэр 

фIыуэ ялъагъу зэрыхъужар. Адыгэр щIы-
пIэ куэдым къыщезыгъэцIыхуа «Кабар-
динка»-р Кавказ Ищхъэрэм и къэфакIуэ 
ансамбль нэхъыжьхэм ящыщщ. Ар зы-
темыува щIы кIапэрэ, зылъэгъуауэ зи гум 
IэфIу къимынэжарэ щыIэкъым. Бжы-
гъэншэщ ансамблым къикIуа гъуэгуанэм 
цIэ лъапIэу къыщыфIащар, псалъэ дахэу 
щыхужаIар, Iэгуауэу щыхуаIэтар. Нэхъы-
бэжщ езыми цIыхухэм ярита гукъы-
дэжымрэ гушхуэныгъэмрэ. Ди щэнхабзэ 
бейм и напщIэ ансамблым утыку къри-
шащ къэфакIуэ пщIы  бжыгъэхэр. Абы - 
хэм ящыщ куэдым къы хуагъэфэщащ  
РСФСР-м, КъБАССР-м я цIыхубэ, щIыхь 
зиIэ я артист цIэ лъапIэхэр, къратащ          
СССР-м и медалхэр, орденхэр, щIыхь, 
фIыщIэ тхылъхэр. Ансамблым нобэ иIэ 
ехъулIэныгъэхэр куэдкIэ я фIыгъэщ зэман 
зэмылIэужьыгъуэхэм абы и художест-
веннэ унафэщIу щыта Ульбашев Мутай, 
балетмейстер нэхъыщхьэу лэжьа Думэ-

ныщ Iэулэдин сымэ. Къыхыумыгъэщын-
кIэ Iэмал иIэкъым ансамблыр зэфIэувэн, 
абы зиужьын папщIэ а лъэхъэнэм рес-
публикэм щэнхабзэмкIэ и министру лэ -
жьа Ефэнды Джылахъ с тэн хилъхьа и гуа-
щIэр.

ИджыкIэ «Кабардинка»-м и кIыщым 
цIыху щэ ныкъуэ щолъащэ. Ансамблым и 
нэхъы жьыфIхэм къалэжьа пщIэмрэ щIы-
хьымрэ яхъумэу, абы зэрыхагъэ хъуэным 
хущIэкъу зэпытщ. Нобэми ар ирагъэбла-
гъэ щIыпIэ куэдым икIи, нэхъапэми 
хуэдэу, лъэпкъ щэнхабзэм и фIыпIэу къа-
лъытэ. А псори куэдкIэ я фIыгъэщ ан-
самблым и художественнэ уна фэщI Атэ-
бий Игоррэ гупым я балетмейстер нэ-
хъыщхьэ Битокъу Аслъэн бэчрэ. 

Лъэпкъым и махуэфIи и махуаи дигуэшу 
бгъурыта ансамблым, къафэр зи псэм 
хэлъ псоми я махуэмкIэ дохъуэхъу. 

ЩОМАХУЭ  Залинэ. 

Нобэ  Къафэм  и  дунейпсо  махуэщ


